Bildu-Nafarroa parlamentu-taldeko foru parlamentari Maiorga Ramírez Erro jaunak informazio eskari bat egin du, non esaten baitu Nafarroako Gobernuko lehendakari Yolanda Barcina andreak, Foru Araubideko Batzordeak ekainaren 4an egin zuen bileran, onartu zuela Nafarroako Gobernuak itun bat sinatu zuela Sustapen Ministerioarekin, AHTaren obrak finantzatze aldera 2010ean sinatutako hitzarmena dela-eta Estatuak Nafarroarekin daukan zorra geroratzeko xedez (PEI 218 eta PES 122). Hona Sustapen Departamentuaren erantzuna:
1. Ez daukagu inolaz ere jasota Nafarroako Gobernuko lehendakariak inoiz ere esan duenik edo aitortu duenik Nafarroako Gobernuak itun bat sinatu zuela Sustapen Ministerioarekin, AHTaren obrak finantzatze aldera 2010ean sinatutako hitzarmena dela-eta Estatuak Nafarroarekin daukan zorra geroratzeko xedez.
Adifekiko desadostasunak azaldu ondoren, besteak beste kredituen itzulketa egitea eragotzi zutenak, honakoa esan zuen lehendakariak: Arazoari konponbidea emateko, Sustapen Ministerioarekin itundu zen 2013tik zor zegoen kopurua 2014ra aldatzea. Horretarako, zuzenketa bat aurkeztu behar izan zen Estatuko 2014ko Aurrekontu Orokorren izapidetzean... (2013ko ekainaren 4ko agerraldiko 10:40 minutua).
Eledunei emandako erantzunean, lehendakariak berriz ere gai hori bidenabar aipatu zuen, eta orduan Espainiako Gobernuaren eta Nafarroako Gobernuaren arteko “akordioaz” hitz egin zuen, hitzarmenak bideratzen duenaren barruan eta atzeratutako kopuruak itzultzeko zuzenketaren bitartez. (agerraldiko 50. minutua).
Hau da, ez da horri buruz berariazko itunik sinatzera iritsi; izan ere, lehendakariak Parlamentuan agertu zuen bezala, ADIFekin irizpide-desadostasun bat gertatu zen hitzarmenerako aurreikusita zeuden urteko kopuruak ordaintzeari buruz. ADIFek bilatzen zuen ordainketei “proportzionaltasun” irizpide bat aplikatzea, hitzarmenean obrak birprogramatzeko kasurako aurreikusitakoan oinarrituta. Nafarroako ordezkaritzak ez zuen asmo hori onartu. Hala eta guztiz ere, desadostasun horiek, ADIFen kreditu gutxi egoteak eta igorritako ziurtagirien onespena geroratzeak eragotzi zuten kredituen itzulketa izapidetzea.
Arazoari konponbidea emateko, Sustapen Ministerioarekin hitzez itundu zen 2013ko zorra 2014ra aldatzea. Horretarako, zuzenketa bat aurkeztu behar izan zen Estatuko 2014ko Aurrekontu Orokorren izapidetzean. Zuzenketa horren bidez 21,75 milioi euroko kopuru gehigarri bat sartu zen hasiera batean “2008ko proiektua, Zaragoza-Iruña Abiadura Handiko Linea (Castejón-Iruña)” kontusailean ezarritako 13,9 milioi euroko kopuruaren gainetik. Horrenbestez, 2014rako aurreikusitakoa 35,65 milioi euroko kopurura iristen da, zeina baita, hain zuzen ere, hitzarmenean ezarritakoa.
Azkenik, 2013tik egiteko zeuden ziurtagiriak onesterakoan izan den geroratzea dela eta, ADIFi lehenengo eskari bat igorri zaio, 23,54 milioi eurokoa, onetsitako gastuari dagokiona. 2013ko ziurtagirien izapidetzea eta onespena itxi bezain laster, eskari osagarri bat igorriko da, 2014an kobratzeko dagoen gainerako kopuruari –12,11 milioi euro– dagokiona.
Laburbilduz, geroratze bat gertatu da 2013an aurreikusitako ordainketan, 10 milioi eurokoa, eta 2014an berreskuratuko da hori, Estatuko 2014ko Aurrekontu Orokorretan bi urteei dagokien itzulketa-kopurua aurreikusi izanari esker. Momentuz, 23,54 milioi euro itzultzeko eskatu da, eta urtean zehar gainerakoa –12,11 milioi euro– eskatuko da.
2. Itun hori ez da sinatu, eta ez da horri buruzko gobernu-erabakirik hartu.
3. Egiazki, hitzarmenean 2013rako aurreikusita zeuden kopuruak aurten itzultzeak berarekin ekarriko du iritsitako akordiotik eratorri diren interesek gora egitea, lehendakariak berak adierazi zuen bezala. Bere garaian erreklamatuko dugu hori. 

2013an aurreikusitako 10 milioi euroko itzulketa 2014ra geroratzeak finantza-kostu bat izan dezake: kopuru horren adinako zor publikoaren urtebeteko batez besteko kostuak sortutako interesei dagokien kostua, hain zuzen. Zor publikoaren 2013ko batez besteko kostua % 4,6 izan zen, eta horrek, 10 milioi euroko kopuruari aplikatuta, 400.000 euro baino gehiagoko finantza-kostua ekar dezake.
4. Lehen adierazi den bezala, ez da itunik sinatu, eta, horrenbestez ezin da haren kopiarik igorri.

